
ЗАХИДАЛ 65

	 

	АФГАНЧУУД ЭНЭТХЭГТ ДОВТЛОВ

	 

	1932 оны зургаадугаар сарын 23

	 

	Өчигдөр чамд захидлаа бичиж байтал таслуулчихлаа. Захидал бичихээр суумагцаа би шоронд байгаагаа, ямар юмны дунд байгаагаа ор тас мартан дундад эртний үеэр хийх аялалд сэтгэлийнхээ хурдаар орлоо. Тэгснээ одоо үе рүү бүр ч хурдлан орж, шоронд байгаагаа харамсан бодолхийлэхэд хүрэв. Ээж ба Диддажи хоёртой чинь уулзуулахыг дээрээс сарын хугацаагаар хориглосон гэсэн мэдээ ирлээ. Яагаад тэр билээ? Надад хэлсэнгүй. Хоригдол хүнд яалаа гэж хэлэх вэ дээ? Тэд ээлжит уулзалтыг хүлээн Дехра˗Дунд ирээд арав хонож байгаа юм, гэтэл одоо уулзах гэж хүлээсэн нь бүр талаар одож, буцахаас аргагүй болжээ. Тэдэнтэй мөн ч эелдэг харилцав аа. За яая гэх вэ, гомдохгүй л юм шүү. Шорон бол шорон л шүү дээ, бүх юм ёсоороо л болж байгаа нь тэр, харин бид түүнийг мартахгүй л байх нь чухал. 

	Ийм бүдүүлэг муухай юмны дараа одоогийн санаашралаас өнгөрсөн үе рүү эргэж ороход надад хэцүү байв. Гэвч шөнө унтаж амарсны дараа, өнөөдөр дотор жаал онгойсон учир ийнхүү дахин бичиж эхэллээ. 

	Одоо бид Энэтхэг рүү эргэж очно. Бид тэнд очилгүй удсан. Европ дундад эртний харанхуйн дундаас мултран гарах гэж элдвээр оролдон байсан тэр үед тэндхийн хүмүүс феодалын системийн хүнд дарамтад нухлагдан бүхнийг хамарсан хямраан, газар сайгүй ноёрхсон удирдлагын тэнэг мулгуугаас болж зовж зүдрэн байсан тэр үед пап эзэн хаан хоёр бие биеэ мэрэлцэж европын орнууд бүрэлдэн тогтнох явцдаа ороод байсан тэр үед загалмайтны аян дайны үеэр христос ба ислам хоёр ноёрхлын төлөө хоорондоо бас тэмцэлдэн байсан тэр үед Энэтхэгт юу болж байв аа?

	Энэтхэг орон дундад эртний үед ямар байсныг бид цухас үзээд өнгөрсөн. Султан Махмуд баруун˗хойд зүгээс, Газнигаас Умард Энэтхэгийн баян тал нутаг руу хэрхэн шуурхайлан давшин орж ирж, улс орныг тонон дээрэмдэж байсныг бид бас үзсэн. Махмудын довтолгоо хэдий аюултай байсан ч гэсэн Энэтхэгт их хэмжээний буюу удаан настай өөрчлөлт хийгээгүй юм. Тэд ялангуяа улс орны умард хэсэгт хүчтэй цохилт өгч, олон сайхан хөшөө дурсгал, барилга байшинг нь эвдлэн сүйтгэжээ. Гэвч Газнийн эзэнт улсын бүрэлдэхүүнд зөвхөн Синд, Пенжабын хагас орж байв Энэтхэгийн умард нутгийн бусад хэсэг доорхноо сэргэн боссон ба өмнөд хэсгийг ерөөсөө хөндөлгүй орхисон байв. Бенгалийг хүртэл хөндөөгүй юм. Түүнээс хойших зуун тавин жилийн турш лалын байлдан дагуулагчид ч, ислам ч Энэтхэгт ямар нэгэн мэдэгдэм амжилт олж чадаагүй билээ. 

	Арван хоёрдугаар зууны эцсээр (1186 оны орчим) баруун хойноос халдлагын шинэ аюул нөмөрсөн байна. Афганистанд товойн гарч ирсэн Афганы нэгэн удирдагч Газнийг эзлэн авч Газневидуудын эзэнт улсыг мөхөөжээ. Түүний нэрийг Шихаб˗ад˗дин Гури (Гур гэдэг нь Афганистанд байдаг бяцхан хотхон) гэдэг. Тэрээр Лахорт ирж түүнийг эзлэн аваад улмаар Дели рүү очжээ. Делийн хаан байсан Притхвирадж Чаухан Умард Энэтхэгийн бусад олон удирдагчдыг толгойлон байлдан дагуулагчдын эсрэг тулалдаж, хиар цохижээ. Гэвч удсангүй. Дараа жил нь Шихаб˗ад˗дин их хүч бөөгнөрүүлэн буцан ирж дийлээд Притхвираджийг алсан байна. 

	Притхвираджийг баатар гэж одоо хүртэл нийтээр мэдэх бөгөөд түүний тухай олон домог яриа, дуу дэлгэрсэн байдаг. Түүнээс хамгийн их түгсэн нь Джаячандрын охин, хатан хаан Канауджаг хулгайлсан тухай түүх юм. Гэвч тэгж хулгайлсныхаа хариуд тэр их хохирол амсаж, олон хань нөхдөө алдсан ба хүчирхэг эзэн хаанд халтай уршиг тарьсан байна. Түүнээс болж өөр хоорондоо эвдрэлцэн дайсагналцах болсон нь дайсны ялалтад хөнгөвчлөл болсон ажээ. 

	Тийнхүү 1192 онд Шихаб˗ад˗дин анхныхаа том ялалтыг хийж, Энэтхэгт лалын ноёрхлыг тогтоожээ. Байлдан дагуулагчид аажмаар дорно ба өмнө зүг давшсаар байв. Түүнээс хойш зуун тавин жил өнгөрсний дараа (1340 оны орчим) лалынхан улс орны өмнөд нутгийн үлэмж хэсэгт ноёрхох болжээ. Дараа нь тэдний ноёрхол хунигджээ. Шинэ улсууд үүсэн гарсны зарим нь лалын, нөгөө зарим нь индуистаны, ялангуяа Виджаянагарын эзэнт улс байлаа. Хоёр зуун жилийн турш исламын нөлөө суларч ирсэн боловч арван зургаадугаар зууны дунд үеэр их Акбар хүрэлцэн ирсний дүнд бараг бүх Энэтхэг даяар ислам дахин дэлгэрчээ. 

	Лалын байлдан дагуулагчид Энэтхэгт орж ирээд хүчтэй эсэргүүцэлтэй тулгарч байжээ. Тэрхүү байлдан дагуулагчид бол өндөр соёл, соёл иргэншил бүхий арабууд буюу персүүд, Өрнөд Азийн лалынхан ч биш, харин афганчууд байсныг мартаж үл болно. Соёл иргэншлийн үүднээс авч үзвэл тэдгээр афганчууд энэтхэгчүүдээс их «хоцрогдмол байсан, тэгэхдээ тэр үеийн Энэтхэгийг бодвол хүч чадалтай илүү их дайчин чадвартай улс байлаа. Энэтхэг дэндүү удаан хугацаагаар нэг янзын замаар явсан байв. Дэвшил өөрчлөлт гэж огт гардаггүй байв. Бүх юман дээр хуучин уламжлалтайгаа зууралдан түүнийгээ сайжруулах оролдлого огт хийдэггүй байлаа. Энэтхэг улс дайтах арга чадварын хувьд ч хоцрогдмол байсан, тэгэхэд афганчууд хамаагүй илүү зохион байгуулалттай байлаа. Тийм учраас хэчнээн зориг гарган амь өрөн тулалдлаа ч гэсэн Эртний Энэтхэг орныг лалын байлдан дагуулагчид номхотгож чадсан байна. 

	Тэрхүү лалынхан эхний үед маш их хэрцгий харгис загнаж байжээ. Тэд «номхон зөөлөн» байхыг юманд боддоггүй догшин ширүүн орны хүмүүс байв. Түүнээс гадна лалынхан байлдан эзлээд удаагүй оронд, ямар ч үед босон тэмцэхэд бэлэн дайснуудын дунд байв. Тийм болохоор тэд бослого гарна гэж ямагт айдаг байсан нь лавтай бөгөөд гэтэл айна гэдэг бол харгис хэрцгий байхад хүргэдэг билээ. Тийм учраас тэд ард түмнийг айлган сүрдүүлэхийн тулд алж хядах ажил их үйлддэг байв. Хамаг учир нь шашнаас болж лалынхан индустануудыг алж хядаж байсан биш, харин харийн булаан эзлэгчид ялагдагчдынхаа санаа сэтгэлийг нухчин дарж байхыг хичээсэнд байв. Тэрхүү харгис хэрцгий үйл ажиллагааг шашинтай холбон үзэх нь их байдаг. Гэтэл тийм биш юм. Шашныг шалтаг болгон ашиглаж байсан боловч үнэн шалтгаан нь улс төрийн буюу нийгмийн талд байсан юм. Энэтхэгт цөмрөн орж ирсэн Төв Азийн ард түмэн бүр сүүлд ислам шашныг хүлээн авах хүртлээ өөрсдийн орон нутагтаа ч хайр найргүй, харгис хэрцгий ажил үйлдэж байв. Тэдний мэддэг байсан ганц зам бол шинээр байлдан эзэлсэн улс орноо аллага таллагын аргаар эрхшээлдээ барьж байх явдал байлаа. 

	Гэвч тэрхүү харгис дайнчдыг Энэтхэг хэрхэн аажмаар номхотгож, соёл иргэншилтэй болгож байсныг бид үзсэн билээ. Тэд өөрсдийгөө харийн байлдан дагуулагчид биш, харин энэтхэгчүүд хэмээн сэтгэх болсон байна. Тэд нутгийн эмэгтэйчүүдтэй гэрлэн сууж, байлдан эзлэгчид ба эзлэгдэгчдийн хоорондын ялгаа яваандаа арилах болсон байна. 

	Эвдэн сүйтгэхдээ гарамгайг нь Энэтхэг орон хэзээний мэдэх, исламыг хамгаалагч, «онгод тахигчдын» эсрэг тэмцэгч гэж ярьдаг байсан Махмуд Газневи армийнхаа бүрэлдэхүүнд индус угсааны цэргийн жанжин Тилакаар командлуулсан индус отрядтай байсныг хэлэхэд чамд сонин санагдах биз. Тэрээр Тилакийг цэргийнх нь хамт Газнид аваачиж лалынхны бослогыг дарахад ашиглаж байжээ. Тийм болохоор Махмудын зорилго бол байлдан эзлэх явдал байсан нь чамд ойлгомжтой. Тэрээр лал цэргүүдийн тусламжтайгаар Энэтхэгт «онгод тахигчдыг» алахад бэлэн, харин Умард Азид бол индус цэргийнхээ тусламжтайгаар лалынхныг мөн тийм байдлаар алан хядаж байв. 

	Ислам Энэтхэгийг сэрээсэн юм. Тэр нь Энэтхэгт амьдралын эрч хүч өгч, хөгжин дэвших чадвараа бараг бүрмөсөн алдахад хүрээд байсан нийгмийг дэвшлийн замд түлхэж өгчээ. Унах замдаа орж, явуургүй болон аар саархан зүйлээ давтахаас өөрцгүй байсан Энэтхэгийн урлаг умраасаа эхлэн хувьсах замд орсон байна. Шинэ урлаг хөгжих болсон бөгөөд түүнийг эрчим хүч, амьдрах чадалтай индо-лалын урлаг гэж хэлж болох байлаа. Энэтхэгийн хуучин барилгын мастерууд лалынхны авчирсан шинэ үзэл санаагаар амьсгалах болжээ. Амьдралд хандах лалын итгэл, үзэл бодлын энгийн жирийн байдал тэр үеийн уран барилгад нөлөөлж, түүний энгийн өгөөмөр санааг авч хэрэглэх болжээ. 

	Лалынхны халдан довтолсны анхны үр дүн нь хүн ам үй олноороо өмнө зүг зайлан одох болсон явдал байв. Махмудын халдан түрэмгийлж Умард Энэтхэгийн хүн амын цусыг асгаруулснаас хойш исламыг зэрлэг харгислал, эвдлэн сүйтгэх явдалтай холбон үзэх болжээ. Тийм учраас дахин ирсэн халдлагыг зогсоож чадаагүй болохоор авьяас бэлэгтэй гар урчууд, эрдэм номтой хүмүүс бөөнөөрөө Өмнөд Энэтхэгт очжээ. Энэ нь өмнөд нутагт арийн соёл хөгжих том түлхэц болсон юм. 

	Би өмнөд нутгийн тухай чамд зарим зүйлийг ярьж байсан. Өрнөд ба төв Энэтхэгт Чалукийн угсааныхан (Махараштрагийн орон) зургаадугаар зууны дунд үеэс эхлэн хоёр зуун жилийн турш ноёрхож байсан. Тэр үед хаанчилж байсан Пулакешина II дээр Сюань Цзан очиж байсан гэдгийг ярьсан. Түүний дараа Раштракутын угсааны хаанчлал залгасан бөгөөд тэд Чалукьяг алж, наймдугаар зуунаас эхлэн бараг аравдугаар зууны эцэс хүртэл дараагийн хоёр зуун жилийн турш өмнөд нутгийг ноёрхож байжээ. Тэрхүү Раштракутууд Синдад байсан арабын захирагчидтай сайн харилцаатай, арабын олон худалдаачид, жуулчлагчид тэднийхэнд очиж байв. Тийм жуулчдын нэг нь жуулчилсан тухайгаа тэмдэглэлийг үлдээсэн ажээ. Тэр үед байсан (есдүгээр зууны үе) Раштракудын угсааны хаан бол дэлхийн хамгийн их дөрвөн эзэн хаадын нэг байв гэж тэр бичжээ. Түүний үзэж байснаар нөгөө гурав нь Багдадын халиф, Хятадын эзэн хаан, Ромын (өөрөөр хэлбэл Константинополийн) эзэн хаан ажээ. Энэ бол тэр үед Азид зонхилж байсан үзэл санааг тусгаж байгаагийн хувьд сонирхолтой юм. Арабын жуулчин Раштракудуудын хаанчлалыг алдар цуу нь мандан байсан Багдадын халифын эзэнт улстай зүйрлэн үзэж байна гэдэг бол Махараштра маш их хүч чадалтай орон байжээ гэсэн үг юм. 

	Есдүгээр зууны үед (973 онд) Раштракутууд дахин Чалукуудад байраа тавин өгч бас л хоёр зуун жилийн турш (1190 он хүртэл) засгийн эрх барьж байжээ. Чалукуудын угсааныхны нэг хааны тухай урт домог байдаг бөгөөд түүнд өгүүлдгээр тэр хааныг олон нийтийн сваямвар дээр эхнэр нь сонгон авсан ажээ. Аричуудын тэр заншил маш удаан хугацааны турш хадгалагдсаар ирсэн нь сонин юм. 

	Түүнээс цааш Энэтхэгийн өмнөд ба дорно зүгт тамилуудын орон гэж байжээ. Тэнд гуравдугаар зуунаас есдүгээр зуун хүртэл зургаан зуу орчим жилийн турш Паллавуудын хаанчлал тогтож тэд зургаадугаар зууны үеэс эхлэн хоёр зуун жилийн турш өмнөд нутгийг ноёрхож байжээ. Чухамхүү тэр Паллавуудын угсааныхан Малайз хийгээд дорнодын арлуудыг колоничлох зорилгоор шинжилгээний анги явуулж байсныг чи магад санаж байгаа биз. Паллавуудын улсын нийслэл нь Канчи буюу Кондживерам гэдэг гоё сайхан хот байж ухаалаг мэргэн төлөвлөдгөөрөө одоо ч гайхагддаг билээ. 

	Паллавуудын дараа аравдугаар зууны эхээр чолуудын түрэмгийлэгч хаанчлал тогтжээ. Чолуудын эзэнт улсьн тухай, Раджарадж ба Раджендрагийн тухай, тэд том том хөлөг онгоц барьж Цейлон, Бирма, Бенгалийг байлдан дагуулахаар явж байсан тухай би чамд зарим зүйлийг ярьсан билээ. Бас тамилууд тосгоны захиргаад сонгох өөрийн системтэй байсан тухай мэдээ их сонирхол татаж байгаа юм. Уг систем нь хамгийн доороосоо эхлэх бөгөөд тосгоны холбоод нь төрөл бүрийн ажилд хяналт тавьж байх үүрэг бүхий олон хороодыг сонгодог байв. Хороод нь цаашаа тойргийн холбоодыг сонгоно. Хэд хэдэн тойрог нийлж муж болно. Энэхүү панчаятын систем нь эртний аричуудын төрийн байгууллын үндэс учраас би захидлууддаа энэ системийн тухай ямагт өгүүлдэг байлаа. 

	Барагцаалбал афганчууд Умард Энэтхэгт довтолж байсан тэр үеэр Чолуудын хаант улс Өмнөд Энэтхэгийг захирч байжээ. Гэвч удалгүй тэр нь унах замдаа орж, түүний мэдэлд байсан нэг бага шиг вант улс тусгаар тогтнон улам хүчжих болжээ. Тэр бол Мадура гэдэг нийслэлтэй Пандьевуудын вант улс байв. Бас Каял гэдэг боомт хоттой байв. Венецийн нэрт жуулчин Марко Поло (энэ хүний тухай би хожим дэлгэрэнгүй хэлэх болно) 1288 ба 1293 онд тус тус Каялд хоёр удаа жуулчлан очиж байжээ. Тэрээр уг хотыг амьдрал оргилон бужигнасан «том, сайхан» хот байсан хэмээн тэмдэглэжээ. Боомтод нь Арави, Хятадаас ирсэн олон хөлөг онгоц зогссон байдаг ба Марко өөрөө Хятадаас хөлөг онгоцоор ирж байсан ажээ. 

	Энэтхэгийн дорнод эрэгт үйлдвэрлэдэг байсан «аалзны шүлсээр нэхсэн» мэт нарийн нэхээстэй мосул даавуу үзсэнээ Марко Поло дурджээ. Марко бас цааш нь Мадрасаас хойгуур Энэтхэгийн дорнод эргийн дагуу орших телугийн орны эзэн хаан Рудрамани Деви гэдэг эмэгтэйн тухай дурсан бичсэн байв. Тэр хатан хаан дөчин жил хаан суужээ. Марко түүнийг асар их магтсан байв. 

	Маркогийн бас өөр нэг сонирхолтой мэдээ бол Арави ба Персээс асар олон адуу Өмнөд Энэтхэгт авчирдаг байсан явдал байлаа. Өмнөд нутгийн цаг уур адуу үржүүлэхэд тохиромжгүй байв. Энэтхэгийг байлдан эзэлж байсан лалынхан байлдахдаа энэтхэгчүүдээс сайн байсны нэг шалтгаан нь тэд сайн морьтой байсных байж магадгүй юм. Азид адуу үржүүлэх хамгийн сайн нутаг тэдний мэдэлд байдаг байв. 

	Ийнхүү Чолуудын эзэнт улс уналтад ороод байх үед буюу арван гуравдугаар зууны үед Пандьевын хаанчлал тамилуудын голлох улс нь болж байжээ. Арван дөрөвдүгээр зууны эхээр (1310 онд) лалын байлдан дагуулагчид бүр өмнөд нутаг хүрч Пандьевын хаант улсын нутаг дэвсгэрт халдан улмаар түүнийг мөхөөжээ. 

	Би энэ захидалдаа Өмнөд Энэтхэгийн түүхийг тоймлон ярилаа, харин урьд ярьснаа давтсан байж ч болох юм. Гэвч уг түүх хүмүүсийг ихэд төөрөгдүүлдэг бөгөөд Паллавууд, Чалукьев, Чолууд гэх мэт улсуудыг хооронд нь хутгах явдал их гардаг билээ. Тэгсэн ч гэсэн энэ түүхийг нэг бүхэл зүйл болгоод харах юм бол чи түүнийг нийт системээр нь мэдэж авч чадах болно. Ашуг хаан бүх Энэтхэгийг (өмнөд нутгийн өчүүхэн хэсэг газрыг үл оролцуулан) түүнчлэн Афганистаныг, Дундад Азийн нэг хэсгийг захирч байсныг чи мэднэ. Түүний дараа өмнөд Энэтхэгт Андхрагийн улс гарч ирж Декан нутгийг нийтэд нь эзэмшин дөрвөн зуун жил оршин тогтнож барагцаалбал мөн тэр үеэр кушанууд Энэтхэгийн умард хэсгийн хилийн дагуу нутгаар өөрийн эзэнт улсыг байгуулж байжээ. 

	Телугудийн Андхра улс улам улам унан доройтохын хэрээр дорнод эрэг, өмнөдөд Паллавуудын тамилын эзэнт улс өндийн босож маш удаан эзэгнэн байжээ. Малайн орнууд дахь колонийг тэд үндэслэн бий болгосон байна. Зургаан зуун жил ноёрхсоныхоо дараа Паллавууд Чолуудад байраа тавин өгч тэдний флот тэнгис далай огтлон явж алс холын орнуудыг эзлэн авч байлаа. Тэд гурван зуун жил өнгөрсний дараа түүхийн тавцангаас зайлж, Пандьевын хаант улс тэргүүн байранд гарч иржээ. Мадура хот соёлын төв болон хувирч, Каял хот алс холын орнуудтай харилцаа бүхий хөл хөдөлгөөнтэй том боомт болжээ. 

	Өмнөд, дорнод нутгийн тухай зөндөө ярилаа. Энэтхэгийн өрнөдөд Махараштрагийн оронд Чалукьевын хаанчлал дараа нь Раштракутууд ноёрхон байснаа Чалукьевууд дахин хоёр дахь удаагаа гарч ирсэн байна. 

	Энэ бол зөвхөн нэр юм. Харин тэдгээр хаант улсууд хэчнээн удаан оршин тогтнож байсан, хэчнээн их өндөр соёл иргэншилтэй байсныг бодоод үз л дээ. Тэр дотоодын амьдрах чадал сайтай байсан учраас европын вант улсуудынхыг бодвол илүү бат бэх, амгалан тайван сууж чаддаг байсан биз. Гэвч тэдний нийгмийн байгуулал нь өмхөрч бат бэх байдлаа алджээ. Арван дөрөвдүгээр зууны эхээр лалын арми өмнө зүг хөдөлж байх үед тэр байгуулал нуран унах нь ойртсон байлаа. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

